
Samantekt 

 
Upplýsinga- og tæknibraut Fjölbrautaskólans í Breiðholti tók til starfa fyrir fjórum 

árum síðan og er nýmæli í námsframboði fyrir nemendur í almennu bóknámi. Brautin 

er jafnframt tilraunaverkefni skólans og menntamálaráðuneytisins. Þessi matsskýrsla 

er unnin skv. ósk ráðuneytisins og í samræmi við samning sem Fjölbrautaskólinn í 

Breiðholti og ráðuneytið gerðu um þetta tilraunaverkefni.   

Við matið var fyrst og fremst beitt eigindlegum aðferðum sem fólust í 

viðtölum en einnig var rýnt í námsefni, nemendaverkefni, skýrslur og hvers kyns gögn 

sem hægt var að fá og vörpuðu ljósi á starf brautarinnar. Ekki var unnt að fylgjast með 

kennsluferli á brautinni vegna þess að matið var gert á prófatíma.  Matsspurningar 

sem notaðar voru fjölluðu um nemendur og viðhorf þeirra, markmið námsins, 

uppbyggingu þess og nýtingu upplýsingatækni. Einnig voru matsspurningar sem 

fjölluðu um samskipti og tengsl út á við.    

Helstu niðurstöður eru, að þrátt fyrir talsverða byrjunarörðugleika og lítið 

fjármagn hefur verið unnið mjög metnaðarfullt starf  við uppbyggingu brautarinnar. 

Markmið námskrárinnar virðast heldur háleit en  af námsgögnum og viðtölum má 

ráða að í náminu sé talsvert um nýsköpun, fjölbreytt metnaðarfull verkefni með 

nemendamiðuðum kennsluaðferðum og reynt er að auka sjálfstæð vinnubrögð 

nemenda. 

UT-braut Fjölbrautaskólans í Breiðholti er nauðsynleg viðbót í námsframboði 

fyrir framhaldsskólanemendur sem hyggja á háskólanám.  Brautin eykur fjölbreytni í 

námi og svarar kröfum samtímans um tæknilæsi og tölvufærni.  Þar að auki uppfyllir 

brautin stefnuna um áherslu á upplýsingatækni sem yfirvöld menntamála vilja efla í 

ljósi þeirra möguleika sem þar felast til hagsbóta fyrir alla.   

I. Inngangur  

Yfirvöld íslenskra menntamála hafa á undanförnum árum lagt mikla áherslu á 

mikilvægi upplýsingatækni í menntun og að möguleikar upplýsingatækni verði nýttir 

til að bæta menntun í landinu.  Stefna ráðuneytisins kemur fram í ritinu „Í krafti 

upplýsinga” (Menntamálaráðuneytið, 1996) og í ritinu „Forskot til framtíðar. 

Verkefnaáætlun menntamálaráðuneytisins í rafrænni menntun 2001 – 2003” 

(Menntamálararáðuneytið, 2001).  Þar kemur fram að notkun upplýsingatækni bjóði 

upp á fjölbreytt tækifæri í skólastarfi og geti leitt til aukinna lífsgæða og framfara á 

fjölmörgum sviðum.  Mikilvægt er að skoða hvernig tæknin getur nýst til að bæta nám 

og kennslu og að setja framsækin langtímamarkmið á sviði upplýsingatækni. Til að 

tryggja, að þær breytingar sem stjórnvöld vilja koma á í skólakerfinu nái fram að 

ganga séu markvissar tilraunir í skólastarfi nauðsynlegar. 

Upplýsinga- og tæknibraut Fjölbrautaskólans í Breiðholti er tilraunaverkefni 

skólans og menntamálaráðuneytisins.  Kennsla hófst á brautinni árið 1999 en árið 

1995 hafði þáverandi menntamálaráðherra lýst áhuga sínum á því að slík braut yrði 

sett á laggirnar við skólann og var gert ráð fyrir henni í vinnu við nýja námskrá 

framhaldsskóla.   Í maí 1999 var gerður samningur milli menntamálaráðuneytisins og 

Fjölbrautaskólans í Breiðholti til fjögurra ára um UT-braut sem tilraunaverkefni.    

Um þetta leyti var mikill uppgangur hjá  íslenskum fyrirtækjum á sviði 

upplýsingatækni og  brýn þörf á starfsfólki með ýmis konar tækni- og tölvubakgrunn. 

UT-braut er ætlað að vera nýr valkostur innan almenns bóknáms og lýkur með 

stúdentsprófi. Brautin  var  hugsuð sem heppilegur undirbúningur fyrir nám á 

háskólastigi og  ætlað að efla nýsköpun og koma til móts við þarfir atvinnulífsins. 

Í samningi ráðuneytisins og FB um starfsemi UT-brautarinnar er kveðið á um 

að upplýsinga- og tæknibraut skuli standast sömu kröfur og aðrar bóknámsbrautir og 

taka mið af brautarlýsingu í almennum hluta aðalnámskrár framhaldsskóla.  Á 

samningstímabilinu á skólinn að uppfylla ákveðin atriði, s.s. að þróa áfanga- og 

brautarlýsingu, tilraunakenna ákveðna áfanga strax fyrstu önnina, hafa tilbúna 

áfangalýsingar í séráföngum í brautarkjarna og á kjörsviði og  gera kostnaðaráætlun 

vegna séráfanga á kjörsviði.  Frá menntamálaráðuneytinu kemur greiðsla sem nemur 

2.500.000 alls á samningstímanum.  Einnig kemur fram í samningnum að ráðuneytið 

muni fylgjast með framgangi tilraunarinnar og muni á samningstímabilinu láta gera 

mat á því starfi sem fram hefur farið. 

Í samræmi við samninginn er eftirfarandi mat á upplýsinga- og tæknibraut gert 

að beiðni menntamálaráðuneytisins.  Tilgangur matsins er því að annars vegar að 

uppfylla skilyrði samningsins sem gerður var milli skólans og menntamála-

ráðuneytisins og hins vegar að hafa upplýsingagildi.  

Það takmarkar nokkuð matið hversu stuttur tími gafst til þess. Það var gert í 

lok skólaársins á prófatíma og ekki mögulegt að fylgjast með kennslu á brautinni eða 

ferli í náminu.  Þess vegna er matið sniðið að þeim möguleikum sem tíminn leyfði og 

ekki lögð áhersla á að meta kennsluna eða kennsluaðferðir.  Þær ályktanir sem eru 

dregnar um kennslu byggjast á viðtölum við nemendur, kennara og stjórnendur ásamt 

rýni í námsgögn, verkefni nemenda og skýrslur. 

 

II. Hvað er UT-braut? 

Upplýsingatæknibraut Fjölbrautaskólans í Breiðholti er fjögurra ára námsbraut sem 

lýkur með stúdentsprófi og er hliðstæð öðrum bóknámsbrautum nema með sérstaka 

áherslu á tölvu- og upplýsingatækni.  Fyrstu stúdentar brautarinnar útskrifuðust um 

síðustu jól og hópur nemenda sem hóf nám á brautinni þegar hún tók til starfa er að 

útskrifast núna á vordögum.  Brautinni er m.a. ætlað að vera undirbúningur undir nám 

á háskólastigi og valkostur í almennu bóknámi til stúdentsprófs.  Séráfangar 

brautarinnar eiga jafnframt að vera hluti af námsframboði skólans.  

Á sama tíma og samningurinn var gerður um UT-brautina var að koma út ný 

aðalnámskrá sem tók gildi 1. júní 1999.  Sá hluti aðalnámskrár sem fjallar um 

upplýsinga- og tæknimennt kom út í júlí 1999.  Í kafla um upplýsinga- og tæknibraut í 

almenna hluta námskrárinnar er gerður fyrirvari um að brautarlýsing geti tekið 

breytingum þar sem um tilraunaverkefni sé að ræða.  

Nú eru 49 nemendur skráðir á brautinni en í samningi um brautina er kveðið á 

um að 25 nemendur sé sá hámarksfjöldi sem innrita má á hverju ári.  Nemendur  

Fjölbrautaskólans í Breiðholti skiptast á margar brautir og voru 1174 nemendur 

skráðir í dagskólann á vorönn. Rúmur þriðjungur þeirra (408) eru  á bóknámsbrautum, 

langflestir á félagsfræðibraut (219). UT-brautin hefur ekki verið kynnt sérstaklega 

umfram aðrar brautir skólans. Nemendur af UT-braut taka sömu 95 námseiningar í 

kjarna eins og nemendur allra annarra bóknámsbrauta og a.m.k. 21 einingu af sérgrein 

brautar.  Nemendur hafa valmöguleika á kjörsviðsgreinum innan brautarinnar og af 

öðrum brautum og 12 einingar frjálst val. 

 

III. Matsspurningar 

Í erindisbréfi um úttektina á UT-brautinni er farið fram á að einkum verði lagt mat á 

eftirtalda þætti: 

1. Markhópur, fjöldi nemenda, brottfall, tengsl markmiða og árangurs og tengsl 

við námskrá. 

2. Uppbygging og innihald námsins, námsefni, kennsluaðferðir, nýbreytnistarf, 

námsmat og námskröfur. 

3. Nýting upplýsingatækni við kennslu og námsmat, þ.m.t. aðferðir við að nýta 

upplýsingatækni í öðrum námsgreinum en sérgreinum námsbrautarinnar. 

4. Stjórnun, samskipti  og samstarf kennara og annars starfsfólks. 

5. Tengsl við starfsgreinaráð, aðra skóla og atvinnulíf. 

6. Viðhorf nemenda til náms á brautinni, viðhorf stjórnenda, kennara og annarra 

starfsmanna, bæði þeirra sem vinna við námsbrautina og annarra kennara 

skólans. 

Tíminn setti matinu mjög þröngar skorður og þess vegna var ekki mögulegt að meta 

alla ofangreinda þætti. Kennslu var lokið þegar matið hófst og ekki gafst tækifæri til 

að fylgjast með kennsluferli. Reynt var að koma inn á aðra þætti erindisbréfsins eins 

og unnt var.  Fleiri atriði komu fram í matsferlinu eins og nýsköpun, fjölbreytni og 

metnaður og byrjunarörðugleikar á ýmsum sviðum. 

 

IV Gagnasöfnun  

Áhersla var lögð á að ná til eins margra og unnt var til að fá sem gleggsta mynd af 

starfsemi brautarinnar.  Þetta var gert með viðtölum og með því að skoða hvers kyns 

námsefni og verkefni sem notað er á brautinni.  Með því var hægt að fá sýn í 

áhersluatriði brautarinnar, breytingar og þróun ásamt hugmyndum um framtíðarsýn. 

Einnig var leitað að vísbendingum um tæknistig og færni og skoðað hver menntun og 

bakgrunnur kennara var, hvort og hvert þeir leituðu að viðbótarþekkingu og tileinkuðu 

sér nýjungar og hvernig þekking og færni flyttist inn í brautina.  Þá var  reynt að safna 

saman allri umfjöllun um brautina s.s. skýrslum og minnispunktum til að fá mynd af 

starfi brautarinnar frá byrjun.  Sérgreinar brautar og námsgreinar á kjörsviði voru 

skoðaðar en ekkert rýnt í kjarnanámsgreinar enda eingöngu verið að meta UT- 

brautina.  

Viðtöl voru tekin við útskriftarnemendur, kennara og stjórnendur.  Öll viðtöl 

voru tekin upp á segulband, afrituð og greind.  Rætt var við kennara brautarinnar í 

einstaklingsviðtölum en hópviðtöl voru tekin við stjórnendur og nemendur.  Með því 

fengust bæði skoðanaskipti innan hópsins og kom í veg fyrir að atriði gleymdust.  

Ekki tókst að ná tali af tveimur kennurum og engin formleg viðtöl voru við aðra 

kennara utan brautarinnar. 

Verkaskipting var milli matsaðila vegna sérhæfingar, Lovísa Kristjánsdóttir sá 

um matsferlið og  Salvör Gissurardóttir annaðist þætti sem snúa að sérsviði 

brautarinnar. 

  

V. Niðurstöður 

UT-brautin hefur nú starfað í fjögur ár og sumir áfangar hafa verið kenndir oftar en 

einu sinni.  Styrkleikar brautarinnar koma fram í mikilli reynslu sem hefur fengist þótt 

bæði kennarar og nemendur hafi eðlilega gengið í gegn um nokkra 

byrjunarörðugleika. Skólinn hefur viðað að sér búnaði og þekkingu, gott starfsfólk 

hefur lagt mikinn metnað í vinnu sína og nemendur hafa staðið sig vel í náminu og 

fengist við fjölbreytt og metnaðarfull verkefni. Veikleikar brautarinnar koma fram 

háleitum markmiðum námskrárinnar sem erfitt er að uppfylla.  Kennslugögn hafa 

verið af skornum skammti og aðgengi nemenda að forritum hefði þurft að vera meira. 

Örar breytingar á áföngum hafa haft áhrif á samfelluna í náminu. Mikil áhersla á 

sjálfstæð vinnubrögð nemenda er í senn styrkleiki og veikleiki brautarinnar.  Sjálfstæð 

vinnubrögð eru æskileg en viðbrigði fyrir nemendur sem koma beint úr grunnskóla og 

eru vön stýrðu námi.  

 

Hvernig svör fengust við matsspurningum? 

Hér verður skoðað hvaða svör fengust við þeim þáttum sem einkum átti að meta.   

 

?? Markhópur, fjöldi nemenda, brottfall.  

Nemendur á UT-braut eru færri en hámarks fjöldi leyfir skv. samningnum og nokkrir 

hafa hætt námi á brautinni en aðrir nemendur hafa skipt yfir á UT-braut.  Ekki hefur 

verið fylgst sérstaklega með því hvað verður um nemendur sem hætta námi eða skipta 

um braut í skólanum. Brottfall eða breytingar á UT-braut hafa ekki skorið sig úr 

öðrum brautum en aðsókn nýnema að brautinni hefur minnkað.   Þess ber að geta að 

aðsókn að skólanum hefur minnkað og hann gengið í gegn um skipulagsbreytingar 

þegar málm- og matartæknisvið fluttist í aðra framhaldsskóla.   

   Í viðtölum við kennara kom fram að þeir töldu að nemendur UT-brautar væru 

góðir námsmenn og ættu auðvelt með að tileinka sér námsefnið.  Þegar nemendur 

voru spurðir um hvers vegna þeir hefðu valið nám á UT-braut voru svörin nokkuð 

misjöfn en mörg sögðu að áhugi á tölvum, tækni og mótuð framtíðarstefna þeirra á 

þeim tíma sem þau sóttu um námið hafi ráðið miklu.  Sum hafa ennþá sömu 

framtíðarmarkmið en áhugasvið annarra hafa breyst.  Raungreinar og tækni er samt 

enn það svið sem langflest þeirra stefna á.  Fleiri karlar eru á brautinni en konur en til 

stendur að gera átak til að auka hlut kvenna á brautinni og hefur fengist styrkur til 

þess verkefnis. 

 

?? Tengsl markmiða og árangurs og tengsl við námskrá. 

Markmið UT-brautar í námskrá er það sama og í brautarlýsingu á heimasíðum skólans 

um að brautinni sé ætlað að stuðla að almennu tæknilæsi nemenda og gefa kost á 

heildstæðum undirbúningi undir fræðilegt tækninám á háskólastigi. 

   Þegar nemendur voru spurðir um árangur sinn í náminu þá voru þau frekar 

hógvær en kennarar töldu að þau stæðu sig almennt vel og að inn á brautina veldust 

góðir námsmenn.  Sem dæmi um góðan árangur nemenda, má nefna að nemendur 

UT-brautar unnu til verðlauna í forritunarkeppni framhaldsskólanna í vetur.   

   Flestir virtust nokkuð sammála um að upphafsmarkmið hafi verið býsna háleit 

og erfitt að framfylgja þeim.  Nemendur á brautinni, þótt góðir séu og með mikinn 

áhuga á viðfangsefnunum, eru ungir með sömu áhugamál og gengur og gerist hjá 

jafnöldrum sínum.  Má vera að þau séu ekki undir það búin „að takast á við að tengja 

vísindalega þekkingu við tæknilega hagnýtingu og verkfræðilegar lausnir” 

(Aðalnámskrá framhaldsskóla, upplýsinga- og tæknimennt, 1999). 

    Í viðtölum við bæði nemendur og kennara kom fram að þeim þótti heldur rýrt 

að einungis 15 einingar í stærðfræði dygðu til að útskrifast af brautinni.  Ef markmið 

brautarinnar er að vera undirbúningur fyrir nemendur „undir fræðilegt tækninám á 

háskólastigi”  (Aðalnámskrá framhaldsskóla, upplýsinga- og tæknimennt, 1999) þá 

þarf meiri stærðfræði að koma til, annað er óraunhæft og villandi þar sem háskólar 

telja 21 eininga stærðfræðiundirbúning úr framhaldsskóla vera lágmark til að geta 

stundað nám í raungreinum.   

 

?? Uppbygging og innihald námsins, námsefni, kennsluaðferðir, 

nýbreytnistarf, námsmat og námskröfur. 

Á UT-brautinni eru fimm sérgreinar: 

1) Verklagsfræði miðar að því að kenna og þjálfa nemendur í skipulögðum og 

sjálfstæðum vinnubrögðum bæði í einstaklings og hópstarfi.  Áhersla er lögð á að 

hagnýta upplýsingatækni í almennu námi. Notuð eru ýmis algeng notendaforrit og 

Internetverkfæri. Það kom fram í viðtölum við nemendur að þessi áfangi þykir  

hagnýtur og góður undirbúningur undir önnur námskeið og störf. Notuð eru fjölbreytt 

námsgögn og verkfæri m.a. ýmis konar námsefni á vef.  

2) Tölvustudd hönnun  miðar að því að gefa nemendum innsýn í hönnun, framleiðslu 

eða verkfræðistarfsemi. Lögð er áhersla á teikniforritið Autocad. Fram kom í 

viðtölum við kennara og nemendur að  námskeiðið þykir gagnlegt og hagnýtt fyrir 

áframhaldandi tækninám og tæknivinnu. Nemendur vinna m.a. verkefni  þar sem þeir 

hugsa upp hlut, athuga hvort hann sé til á markaði, setja upp markaðsáætlun og hanna 

hlutinn í Autocad. 

3) Hugbúnaðarfræði miðar að því að  nemendur kynnist og tileinki sér öguð og 

skipulögð vinnubrögð við þróun hugbúnaðar.  Farið er í forritun í hlutbundnu 

forritunarmáli sem nú er C# en var áður JAVA. Fram kom í viðtölum við kennara og 

nemendur að hugbúnaðarfræðin þykir hvað erfiðasta námsgreinin á UT-brautinni. 

Námsefni er að mestu á ensku  og á erfiðu tæknimáli. 

4) Rauntækni miðar að því að veita fræðilega og verklega innsýn í helstu þætti 

tæknifræði og verkfræði.  Lögð er áhersla á tæknilega hagnýtingu og er m.a. notað 

forritið Labview sem er myndræn forritun fyrir ýmis konar mælingar og gagnasöfnun.  

Lögð er áhersla á verkefni sem tengjast atvinnulífinu og tengsl við fyrirtæki. Fram 

kom í viðtölum við nemendur og kennara að forritið Labview þykir hentugt og 

aðgengilegt verkfæri  í tækninámi. 

5) Upplýsinga- og samskiptafræði  miðar af því að veita nemendum innsýn í nútíma 

upplýsinga- og fjarskiptakerfi. Farið er í ýmis konar algengan hugbúnað s.s. 

Macromedia Studio Mx vefsmíðaforrit, gagnasafnsvinnslu í  PHP og Mysql,  

myndvinnslu í Photoshop og Freehand, margmiðlun og hljóðvinnslu með ýmis konar 

verkfærum. Lögð áhersla á verkefnavinnu. Fram kom í viðtölum við kennara og 

nemendur að þessi námskeið þykja áhugaverð og gagnleg og reyna á sjálfstæði 

nemenda.   

Kennsla í öllum þessum sérgreinum fer fram í tölvuveri þar sem nauðsynlegur 

hugbúnaður er til staðar.  Hópastærð leyfir ekki fleiri en 15 nemendur í námshóp. Það 

er skylda að taka fyrsta áfanga í öllum sérgreinum og  auk annars áfanga í 

verklagsfræði og tölvustuddri hönnun. Nemendur geta svo valið dýpkun í hinum 

sérgreinunum þ.e. tekið allt að fjóra áfanga í hverri eða valið meiri stærðfræði.         

Námsfyrirkomulag og kennsluhættir virðast almennt miða að því að ýta undir framtak 

og frumkvæði nemandans og  sjálfstæð vinnubrögð og það er gert ráð fyrir að 

lokaáfangar rauntækni, hugbúnaðarfræði og upplýsinga- og samskiptafræði verði 

verkefnaáfangar eða verkstæði. Námið í tæknigreinum á UT-braut einkennist af 

verkefnavinnu og að nemendur kynnast og vinna með ýmis konar tölvubúnað. Námið 

er nemendamiðað og nemendur virðast fá töluverða þjálfun í hópverkefnum og 

samstarfi. Reynt hefur verið að tengja námið á brautinni á ýmsan hátt við atvinnulífið 

og nemendur vinna að mörgum hagnýtum verkefnum m.a. sumum sem nýtast beint 

inn í skólanum s.s. uppsetningu á upplýsingasjónvarpi fyrir FB. Það virðist hafa háð 

UT-brautinni nokkuð í byrjun að lítið eða ekkert aðgengilegt námsefni var til fyrir 

nemendur  á íslensku en áberandi er að kennarar hafa unnið ötullega við að  útbúa 

námsefni fyrir einstakar námsgreinar á brautinni, bæði bæklinga og ekki síður 

námsefni á vef.  

Það virðist hafa verið unnið markvisst nýbreytnistarf af kennurum á brautinni frá 

upphafi þess að UT-brautin var sett á stofn og ýmis konar námsfyrirkomulag verið 

prófað, bæði varðandi sjálft námið og umgjörð þess. Eins og alltaf í tilraunastarfi þá 

hafa ekki allar tilraunir tekist m.a. vegna nýrra tæknilausna sem gera fyrri 

uppsetningar úreltar og ýmissa ófyrirsjáanlegra tækniörðugleika. Meðal þess sem 

hefur verið prófað er fjarkennsla í samvinnu við aðila á Akureyri og samstarfsverkefni 

með Skýrr varðandi  vefþjóna. Kennarar við brautina hafa lagt kapp á að tengjast 

metnaðarfullum verkefnum og leita eftir styrkjum. Þegar brautin var sett á stofn var 

mikil uppgangur í hugbúnaðariðnaði á Íslandi en greinin og sérstaklega 

Internetfyrirtæki hafa verið í lægð frá þeim tíma en jafnframt hafa orðið miklar 

tæknibreytingar á sviði upplýsingatækni. Það er mat okkar að brautin hafi vel lagað 

sig að breyttum aðstæðum og vel hafi tekist  bæði að breyta áherslum á brautinni með 

tilliti til breyttra aðstæðna og að fylgjast vel með tækniþróun. Það kom fram í 

viðtölum við kennara á UT-brautinni að þeir sinna ýmis konar nýbreytnistarfi og hafa 

sérmenntað sig á þessu sviði með ýmsu móti undanfarin ár og sótt þekkingu og 

nýbreytnihugmyndir til samstarfsaðila í öðrum skólum innanlands og utan. Allir fastir 

kennarar á brautinni hafa kennsluréttindi eða eru í þann mund að ljúka þeim. Flestir 

hafa mikla kennslureynslu og tengja UT-brautina öðrum brautum skólans s.s. raf- og 

tréiðnabraut, viðskiptabraut, fjölmiðlabraut og sérdeild. Það kom fram í viðtölum við 

nemendur, kennara og stjórnendur skólans að afar mikilvægt er fyrir  námsbraut sem 

þessa að hafa á að skipa hæfum kennurum með skýra kennslufræðilega sýn, það er 

ekki síst mikilvægt vegna þess hve mikið er um verkefnavinnu.  

Námsmat á UT-brautinni virðist vel í samræmi við námsefni og kennsluaðferðir. Þar 

sem próf eru haldin þá virðist oftast vera gert ráð fyrir að nemendur geti haft með sér 

öll gögn.  Í mörgum námskeiðum og námsþáttum er námsmat byggt á verkefnavinnu. 

Einnig eru dæmi um að nemendur leggi fram svokallaðar skilamöppur. Skil nemenda 

á verkefnum eru með ýmsu móti og oft rafræn. Það kom fram í viðtölum við 

nemendur, kennara að námið á brautinni er talið frekar erfitt, m.a. vegna þess að lögð 

er áhersla á sjálfstæði nemenda og að þeir finni sjálfir út úr tæknilausnum. Einnig eru 

verkefni nemenda oft viðameiri en samræmist einingamati námskeiða.   

?? Nýting upplýsingatækni við kennslu og námsmat, þ.m.t. aðferðir við að 

nýta upplýsingatækni í öðrum námsgreinum en sérgreinum 

námsbrautarinnar. 

Upplýsingatækni er mikið notuð varðandi kennslu, kennslustundir í sérgreinum 

brautarinnar fara fram í tölvustofum þar sem er ýmis konar búnaður m.a. skjávarpar 

og skannar. Algengt er að nemendur vinni verkefni á ýmis forrit og skili á rafrænu 

formi s.s. á geisladisk eða inn á vefsvæði. Ýmis form af tæknistuddri kennslu hafa 

verið prófuð frá því að UT-brautin var sett af stað og upplýsingatækni hefur verið 

notuð með ýmsum hætti við námsmat. Námsmat byggir í þessari braut mikið á 

verkefnavinnu en í prófum er algengt að öll gögn séu leyfileg.   

Áhrif UT-brautarinnar á aðrar námsgreinar skilar sér e.t.v. skýrast í faglegri vinnu 

nemenda við verkefni og frágang þeirra í öðrum námsgreinum, s.s. kjarnagreinum. 

 

?? Tengsl við starfsgreinaráð, aðra skóla og atvinnulíf. 

Brautin er skilgreind sem bóknámsbraut sem leiðir til stúdentsprófs og engin tengsl 

hafa verið við starfsgreinaráð.  Ekki fer mikið fyrir samstarfi við skóla enda er FB í 

talsverðri samkeppni um nemendur við aðra skóla sem bjóða upp á svipað nám. Reynt 

hefur verið að virkja atvinnulífið til þátttöku í þessu námi en sú þátttaka hefur ekki 

staðið undir upphaflegum væntingum.  Tengsl við atvinnulífið hafa mikið verið fólgin 

í að nemendur hafa kynnst starfsemi fyrirtækja og stofnanna í vettvangsheimsóknum 

og verkefnum. Metnaðarfullt samstarfsverkefni fór á stað í samstarfi við SKÝRR en 

það studdist við tæknilausn sem reyndist ekki vel.  

Í samninginum sem gerður var um brautina stóð að framhaldsskóla- og 

fullorðinsfræðsludeild fylgdist með framgangi tilraunarinnar.  Ekki höfðu menn orðið 

varir við þau tengsl. 

 

?? Stjórnun, samskipti  og samstarf kennara og annars starfsfólks. 

Almennt hafa samskipti þeirra sem komið hafa að brautinni, kennara og stjórnenda, 

gengið vel þótt menn hafi ekki alltaf verið sammála um stefnu og leiðir. Nýr 

verkefnisstjóri kom að brautinni haustið 2001 og má sumpart rekja þau skipti til 

áherslubreytinga.   

 

?? Viðhorf nemenda til náms á brautinni, viðhorf stjórnenda, kennara og 

annarra starfsmanna, bæði þeirra sem vinna við námsbrautina og 

annarra kennara skólans. 

Það ræður miklu um viðhorf nemendahópsins sem rætt var við að þau voru 

byrjunarnemendur á brautinni og flest þeirra upplifðu í öllum séráföngum brautarinnar 

að verið var að kenna þá í fyrsta sinn.  Stundum þurftu þau að bíða eftir að 

nauðsynlegur hugbúnaður væri uppsettur og mismunandi áherslur voru hjá kennurum 

eftir því hver kenndi áfangana og hvenær. Stjórnendur voru meðvitaðir um 

byrjunarörðugleika brautarinnar en töldu að með UT–brautinni hefði skólinn fengið 

mikla reynslu og þekkingu sem hann byggi að og að tilkoma brautarinnar hefði haft 

veruleg jákvæð áhrif á skólastarfið á mörgum sviðum.  Kennarar sem jafnframt 

kenndu á iðnbrautum nefndu líka að nemendur á iðnbrautum högnuðust í námi sínu á 

UT-brautinni vegna þess að viðfangsefni á UT-brautinni og iðnbrautum væru að 

mörgu leyti svipuð þótt með ólíkum áherslum væri og flytti nýja verkþekkingu inn í 

skólann. Kennarar á brautinni kenna jafnframt á öðrum brautum og þar með er 

eitthvað flæði tækniþekkingar og kunnáttu milli annarra brauta og UT-brautar. 

Brautin er þannig í nánustum tengslum við  viðskipta-, fjölmiðla-, raf- og tréiðnabraut 

og sérdeild. 

 

VI. Önnur atriði og ábendingar 

Við matið komu einnig fram fleiri atriði en þau sem snerta matsspurningarnar t.d. 

kostnaður við UT-brautina. Það vakti athygli að fjárframlag menntamálaráðuneytisins 

til skólans á fjögurra ára samningstímabili tilraunaverkefnisins um UT-brautina var 

afar lág upphæð.  Að sögn var reynt að semja um hærri greiðslu án árangurs og þess í 

stað vísað á möguleika á styrkjum. Þar er ekki á vísan að róa og frekar erfitt að byggja 

framtíðarskipulagningu námsbrautar á vonarpening.  Mikil fjárfesting hefur verið í 

tengslum við tilkomu brautarinnar og skólinn býr að henni bæði í búnaði og þekkingu.  

Gera verður ráð fyrir áframhaldandi kostnaði vegna endurnýjunar og til að koma til 

móts örar tækninýjungar.   

Nemendum þótti bagalegt að vera háðir því að vinna verkefni sín í skólanum 

vegna þess að þar höfðu þau aðgang að tölvum með viðeigandi forritum og hefðu 

kosið að geta átt meiri möguleika að vinna í forritunum heima.  Aðgangur þessara 

nemenda að tölvum heima var nokkuð mismunandi og skólinn hefur ekki þá stefnu að 

krefja nemendur um að eiga fartölvu. 

Margnefndir byrjunarörðugleikar sem menn glímdu við voru eðlilegir og má 

stundum rekja til metnaðarfullra viðfangsefna.  Dæmi um þetta er fjarkennslan sem 

reynd var en gekk ekki upp.   

Of miklar væntingar hafa verið gerðar til nemenda um tölvufærni og geta 

þeirra við lok grunnskóla hefur einnig verið ofmetin.  Þetta á sérstaklega við þegar 

námið á UT-brautinni hófst. Núna eru væntingar og kröfur til nemenda mun 

raunhæfari.  Á pappírnum eru markmiðin enn jafn háleit sem fyrr. Til að lýsingin á 

UT-brautinni sé raunhæf er æskilegt að breyta markmiðunum og áfangalýsingum í 

námsvísi skólans og uppfæra reglulega til að gefa raunsanna mynd af náminu á UT-

brautinni.  Slíkt væri í samræmi við námskrá þar sem fram kemur að brautarlýsing 

UT-brautar geti tekið breytinum eftir framvindu verkefnisins.  Jafnframt væri ekki úr 

vegi að endurskoða viðmið í stærðfræði sem sett eru á brautinni.  Eins og nú er dugar 

lágmarkseiningafjöldi í stærðfræði ekki til að fara í raungreinanám í háskóla en 

brautin á einmitt að vera hentugur undirbúningur fyrir nemendur sem hyggja á slíkt 

nám.   

 

VII. Lokaorð 

UT-braut Fjölbrautaskólans í Breiðholti er metnaðarfull braut og fyllilega sambærileg 

við aðrar bóknámsbrautir.  Brautin hefur gengið í gegn um ýmsa byrjunarörðugleika 

sem hafa styrkt hana.  Í brautinni liggur mikil fárfesting ekki bara í peningum heldur 

líka í þekkingu, reynslu og möguleikum.  Utanaðkomandi atriði hafa haft áhrif, þegar 

brautin var undirbúin var uppsveifla í tækniheiminum sem hefur ekki haldið áfram og 

væntingar manna breyst en nýjungar á sviði samskiptatækni og Internets hafa á þessu 

tímabili samt sem áður verið gífurlegar og mikill sjáanleg þörf á menntuðu tæknifólki 

á sviði upplýsingatækni. 

Sérstaða UT-brautar er að hún er skilgreind bóknámsbraut sem miðar að 

undirbúningi undir háskólanám og hliðstæð öðrum bóknámsbrautum. Undanfarin ár 

hefur það verið stefna yfirvalda  menntamála að bjóða upp á fjölbreytt námsval og 

leggja áherslu á nýjungar og frumkvöðlastarf á svið upplýsingatækni.  Mikið 

frumkvöðlastarf hefur verið unnið á UT-brautinni og hún hefur dafnað og sannað 

tilverurétt sinn.  Það er mikilvægt að brautin fái að starfa áfram og að byggt verði ofan 

á þann reynslugrunn sem kominn er.   

UT-brautin er mikilvæg fyrir Fjölbrautaskólann í Breiðholti sem frá upphafi 

hefur lagt áherslu á fjölbreytni og  nýsköpun. Á næstu árum er líklegt að framþróun í 

samskiptatækni og nýjar hugmyndir um fræðslustofnanir í þekkingarsamfélagi nýrrar 

aldar muni kalla á ýmis konar uppstokkun á hefðbundnu námi í framhaldsskólum. Það 

frumkvöðlastarf og nýsköpun sem fylgir UT-brautinni, og er vísbending um hvernig 

kennsluhættir í öðrum námskeiðum munu breytast með tækninni, er líklegt að hafa 

þau áhrif að það verður auðveldara að tileinka sér þá sýn og færni sem þarf til að 

takast á við slíkar breytingar.  

